Dave Rees, Swyddog Cyfranogi Plant a Phobl Ifanc ym Mlaenau Gwent, yn egluro pam y mae’n fachgen o’r Cymoedd hyd at fêr ei esgyrn…. 

Does dim angen dim i’m sbarduno i godi a mynd i’r gwaith yn y bore. Efallai fod hyn yn swnio’n ystrydeb, ond coeliwch fi, gen i mae un o’r swyddi gorau yn y byd (y llall fyddai rheoli Everton) – rydw i’n gweithio gyda phobl ifanc Blaenau Gwent. Rydw i’n sicrhau fod eu safbwyntiau a’u syniadau yn cael eu clywed ac yn eu helpu i wireddu’r cyfleoedd sydd ar gael. 

Bachan o’r Cymoedd ydw i. Wedi cael fy magu yn Hirwaun, rydw i’n ‘Brock’ go iawn, fel y byddai pobl yn dweud, ac rydw i eisiau rhoi rhywbeth yn ôl. Rwy’n awyddus i wneud gwahaniaeth i’r bobl sy’n byw yn yr ardal yr ydw i’n ei hadnabod a’i charu. Oherwydd wyddoch chi, os oes un peth sy’n diffinio’r Cymoedd, y bobl a’u synnwyr o gymuned yw hynny, a hoffwn feddwl mai dyna sy’n gyfrifol am fy ngwneud i y person ydw i heddiw.
Doeddwn i ddim yn bwriadu gwneud y math yma o waith. Rydw i’n dod o deulu o lowyr, ac - fel y rhan fwyaf o fechgyn eraill o’m hysgol - pan oeddwn i’n 16 oed dechreuais fwrw prentisiaeth yn awtomatig. Roeddwn i’n teithio 30 milltir y dydd i gyrraedd fy ngwaith, ac eto, ar ôl gorffen gwelwn nad oedd swyddi ar gael i bobl oedd newydd gael eu hyfforddi gan fod y ffatrïoedd a’r pyllau yn cau.
Fodd bynnag, streic y glowyr a chau [y pyllau] yn y pendraw a ddangosodd i mi pa mor gadarn oedd y gymuned glòs yr oeddwn yn byw ynddi - roedd pawb yn glynu gyda’i gilydd, yn rhannu eu parseli bwyd, yn cynnig tuniau a chasglu arian i helpu pobl fwy anghenus. Roedd pawb fel ei gilydd yn torchi llewys i helpu, ac mae hynny wedi aros gyda mi erioed. Dangosodd y gymuned gymaint o gryfder yn wyneb gofid, a nawr rydym yn gweld y newid ynddi, o fod yn ‘Frenin glo a dur’ i fod yn rhywbeth llawer mwy amrywiol o ran gallu ac yn [mentro] at ddechreuadau newydd.
Dyna pam mai fy hoff le i ym Mlaenau Gwent yw’r hen safle gwaith dur yng Nglynebwy. Un o’r prosiectau adfywio mwyaf […] yng Nghymru, yw dyfodol y cymoedd. Mae cynigion yn cynnwys Campws Dysgu, Theatr a Chanolfan Hamdden, mwy na 500 o dai, parcdir a safleoedd datblygu cyflogaeth. Dyma’r hyn sydd angen i bobl ifanc Blaenau Gwent ei weld yn digwydd – buddsoddiad yn eu hardal a buddsoddiad ynddyn nhw. 

Yn ddiweddar bum yn gysylltiedig â dau brosiect treftadaeth yn yr ardal, a fu’n llwyddiannus iawn a chawsant [effaith] uniongyrchol ar fywydau pobl ifanc […]. Cafodd grŵp o bobl ifanc yn eu harddegau o Flaenau Gwent y syniad o greu drama a ffilm fer am y gwleidydd enwog o Dredegar, Aneurin Bevan, a’i weledigaeth o’r Gwasanaeth Iechyd Gwladol drwy lygaid yr Unfed Ganrif ar Hugain. Mae hyn wedi rhoi rhywbeth y gall y bobl ifanc ganolbwyntio arno i’r dyfodol – erbyn hyn mae gan nifer ohonynt asiantau personol, ac un yn ennill ei gerdyn Equity ac wedi ymddangos yn ddiweddar yn Young Dracula, cyfres i blant ar y BBC. […]  [Mae] rhai eraill yn astudio’r celfyddydau perfformio yng Ngholeg Gwent, Crosskeys – cyn dod yn rhan [o’r prosiect] nid oedd ganddynt yr un bwriad o [ddilyn] cwrs addysg bellach. Allwch chi ddim cael gwell boddhad yn eich gwaith na hynny.

Dylid gwarchod a gwerthfawrogi treftadaeth a phobl y Cymoedd. Dyma pam na wnaf i byth adael. Er cymaint o bleser ydw i’n gael o wylio rygbi yng Nghaerdydd, pan fydd y chwiban olaf yn canu byddaf i’n troi fy nghamrau tuag adref. Nid yw bywyd y ddinas yn apelio. Ni allwch chi fyth ddisodli cymeriad y cymoedd, a’r synnwyr hwnnw o falchder a phwysigrwydd cymuned ydw i’n geisio ei drosglwyddo i’m plant fel y gallant hwythau gynnal traddodiad y bryniau.

Mae ein treftadaeth yn ymwneud ag atgofion pobl.  Mae’n ymwneud â helpu i wneud synnwyr o bethau i bobl, mae’n rhan o gasgliad diwylliannol eu cymuned ac [..] mae’n ffordd o wneud i ni gyd ddeall ein gorffennol, ein presennol a sut yr ydym yn cadw’r [gorffennol] yn fyw i’r dyfodol.

